
1. Еңбекке сұраныс және еңбек ұсынысы. Еңбек нарығындағы тепе-теңдік

Дәрісіміздің бірінші сұрағында біз еңбекке сұраныс пен еңбек ұсынысының қалай қалып-
тасатындығын және еңбекақы мөлшерлемесінің қалай төленетіндігін қарастырамыз. 

Еңбек нарығында фирмалар жұмыс берушілер және жұмыс орнын қалыптастырушылар 
ретінде еңбекке сұраныс білдіреді. Мұнда фирмалар еңбектің өзіне емес, еңбек қызметінің 
белгілі бір түрлеріне қажеттілік танытады. Жалпы алғанда, фирмалардың барлық өндіріс 
факторларына сұраныстарын өндірістік сұраныс деп атайды. Өндірістік сұраныстың жағдайы 
тауарлар мен қызметтер нарығындағы сұраныстың қандай екендігі байланысты анықталады, 
яғни содан туындайды. Мәселен, фирманың тауарына сұраныс төмендесе, сол тауарды өндіруге 
жұмсалған еңбекке және басқа да факторларға сұраныс төмендейді. Сондықтан өндірістік 
сұранысты басқаша туынды сұраныс деп атайды.

Еңбек нарығында фирмалар еңбек қызметінің иелерін, яғни жұмысшыларды өндіріске 
жалдайды және сол үшін жұмысшыларға еңбекақы төлейді. Еңбекақы дегеніміз не? Немесе 
жалақы? Еңбекақы – жұмыс берушілердің еңбектің белгілі бір қызметін жалдағаны үшін 
төлейтін бағасы.

Фирма еңбек күшін жалдағанда, ең алдымен ол өнімнің қандай көлемін өндіргісі келетінін 
анықтап алуы қажет. Немесе, басқаша айтатын болсақ, фирма қанша еңбек күшін жалдау 
керектігін және қай көлемде өнім сататынын анықтауы керек. Алайда басқа факторлар тұрақты 
болғанда жұмысшылар санын көбейте беру, еңбектің шекті өнімділігін төмендетеді. Бұл мәселе 
туралы біз алдыңғы дәрістерде айтқанбыз. Осылайша, фирманың пайдасын максималды 
деңгейге жеткізетін өнім көлемін шығару үшін қажетті тиімді еңбек күшінің санын таңдап алуы 
қажет. Бәсекелес нарықтар жағдайында фирма қосымша еңбекке жұмсалған шығынды, яғни 
еңбекақыны қосымша еңбектен келген табыспен, яғни еңбектің шекті өнімімен теңестіреді. 
Осыған байланысты, мынадай екі ұғым туындайды.

Шекті өнім құны – өнімнің нарықтық бағасының ресурстың шекті өніміне көбейтіндісі.
Өнімнің шекті табысы – фирманың өндіріс факторларының қосымша бірлігін жалға алудан 

түсетін қосымша табысы.
«Экономикс» оқулығының осы тақырып бойынша келтірілген кестелері арқылы еңбекке 

сұраныстың ерекшеліктерін сипаттауға болады. Ал енді еңбек ұсынысы дегеніміз не?
Еңбек ұсынысын жеке тұлғалар (үй шаруашылықтары) өздерінің атқарған еңбек қызмет-

теріне ақы алу үшін, яғни еңбекақыны қамтамасыз ету үшін қалыптастырады және олар жұмыс 
күшін ұсынатындар болады. Адамдардың еңбекке қатысты шешімдерін қарастырғанда, олар 
күнделікті уақыттарын тиімді жұмсауы тиіс деген болжам айтылады. Олай болса, адамдардың 
күнделікті уақытын екіге бөлеміз: жұмыс уақыты және бос уақыты. Олар жұмыс пен бос уақыт 
арасындағы компромиссті үнемі іздеумен болады, себебі, бұл екі игілік бір-біріне балама 
болады. Мәселен, адамдар жұмыс істеуге көбірек уақыт жұмсаса, онда бос уақытын қысқартуға 
тура келеді, яғни, олар бос уақытта теледидар көруге, достармен араласуға және хоббимен 
айналысуға аз уақытын жұмсайды. Адамдардың уақыты шектеулі болғандықтан, жұмыс 
уақытының көбеюі жұмысшылардың бос уақытының азаятынын білдіреді, яғни жұмысшылар 
бос уақыт құнының көтерілуіне байланысты, оны азайтуға тура келеді.

Еңбек нарығында еңбек күшін ұсынушы адамдар еңбекақы жоғарылағанда еңбектің 
ұсынысын арттырады, ал еңбекақының төменгі деңгейінде еңбекті қысқартуға мәжбүр болады. 
Алайда еңбек ұсынысында ерекше жағдай қызық қалыптасады. Мұнда жеке индивидтің еңбек 
ұсыны бастапқыда, еңбекақы өскенде ұсыныс ұлғаяды, енді еңбекақы одан әрі ұлғайғанда 
ұсыныс кемиді. Неге? Өйткені еңбектің жеке ұсынысы алмастыру әсері және табыс әсері сияқты 

екі құбылыспен түсіндіріледі. Нақты жұмыскер жалақының белгілі бір деңгейінде өзінің жұмыс 
уақытын орындайды, әріқарай еңбекақы артқанда ол еңбек ұсынысын арттыра алмайды, яғни 
ол өзінің бос уақытын бағалай бастайды, демек адам бір тәулік бойы тоқтамай жұмыс істей 
алмайды деген сөз.

«Экономикс» оқулығының материалдары көмегімен еңбек ұсынысының ерекшеліктерін 
алмастыру әсері және табыс әсері арқылы, сондай-ақ, еңбекақы өскенде адамдардың қандай 
шешім қабылдайтындығы туралы сұрақтарын түсіндіруге болады.

Бәсекелес нарықтар жағдайында қалыптасқан еңбекақы деңгейіне сәйкес, фирмалар 
мен үй шаруашылықтарының мүдделері орындалуы тиіс, яғни еңбекке сұраныс пен еңбектің 
ұсынысы теңескен кезде еңбек нарығында тепе-теңдік орын алады. «Экономикс» оқулығында 
көрсетілген сызбада еңбек нарығының тепе-теңдік жағдайын сипаттауға болады. Бұл жағдайға 
сәйкес, екі көзқарас пайда болады:

•	 еңбекақы еңбекке сұраныс пен еңбек ұсынысы арасындағы теңгерімді қаматамасыз 
етеді;

•	  еңбекақы еңбек өнімділігінің шекті құнына болады.

Сонымен қатар, сол оқулықтың мысалдары арқылы еңбек нарығындағы тепе-теңдіктің 
қалай өзгеретіндігін түсіндіруге болады.

Сонымен, пайданы максималдайтын фирмалар еңбектің шекті құны еңбекақыға тең бол-
ғанға дейін жұмысшыларды жалдай береді. Ал еңбек күшін ұсынушы адамдар ең жоғары 
еңбекақыны алуы үшін жұмыс уақыты мен бос уақыты арасындағы тиімді нүктені табуы қажет.

2. Монопсония және кәсіподақтар

Еңбек нарығында фирмалар еңбекақы шамасына бақылау жасай алса және оған билік 
орнатса, онда монопсония жағдайы байқалады. Бұл жағдайдың жарқын мысалы ретінде, 
кішігірім қалада үстемдік жүргізетін бір ірі жұмыс беруші-фирманың өзі тағайындайтын 
жалақыға жұмыс күшін жалдау сияқты еңбек нарығын айтуға болады. Мұнда жұмыс беруші-
фирма жұмысшы жалақысына және жұмыс күшінің санына әсер ету үшін нарық билігін 
пайдаланады. Монопсонияға түсініктеме берейік.

Монопсония – үстемдік жүргізетін бір ғана сатып алушысы бар нарықтың жағдайы. 
Еңбек нарығындағы монопсония көп жағдайда игіліктер нарығындағы монополияның 

мінез-құлқына ұқсайды. Еңбек нарығындағы монопсонист-фирма бәсекелес нарықтардағы 
фирмаларға қарағанда жұмыс күшін аз жалдайды және жалақыны да аз төлейді: жұмыс 
орнының санын қысқарту арқылы жалақыны азайтады және өз пайдасын көбейтеді, сөйтіп 
еңбек ұсынысын өзгертіп отырады, нәтижелерді бұрмалайды және қоғам үшін қайтарылмайтын 
шығындарға әкеледі.

Монопсонияның жағдайын «Экономикс» оқулығында осы сұрақ бойынша берілген сызба 
арқылы түсіндіруге болады. Мұнда, монопсонист-фирма билік күші бар жұмыс беруші ретінде 
жұмысшылар санын белгілейді, онда еңбектің шекті құны шекті өнімге тең. Монопсонист-
фирма бәсекелес нарық нәтижесінен және жалақының төменгі деңгейінен төмен жұмысшылар 
санын қолданады.

Енді еңбек нарығындағы жұмыс күшін ұсынушы-ұйымдардың нарықтық билігі туралы 
сөз қозғаймыз. Мұнда еңбекақының тепе-теңдік деңгейінен жоғары көтерілуінің бір себебі – 
кәсіподақ ұйымының нарықтағы билік күші. Сонда кәсіподақ дегеніміз не?

Кәсіподақ – жұмыс берушілермен еңбекақы және еңбек шарттары жөнінде мәмілеге келетін 
жұмысшылар қауымдастығы. 

Тәжірибе жүзінде кәсіподақ ұйымына мүше болған жұмысшылар әдеттегі жұмысшыларға 
қарағанда 20%-дан көбірек ақша табады. Кәсіподақ көбінесе еңбекақы деңгейін әлдеқайда 
өсіруге ынталы болады, себебі бұлардың қолында жұмысшыларды фирмадан ереуілге шығуға 
шақыра алатын қауіпті күші болады. Ереуіл дегенді бәріміз жақсы білеміз.

Ереуіл – кәсіподақтардың бастамасымен фирмадағы жұмысшылардың ұйымдастырылған 
қарсылығы.

Еңбекті ұсынудың жағында жұмысқа жалданушылар атынан кәсіподақ тұратын жағдайда, 
еңбек нарығында монополия туындайды. Бұл жағдайда кез келген монополияланған нарық-
тағы сияқты баға тек қана сұраныс пен ұсыныстың функциясына ғана емес, сонымен қатар 
кәсіподақтың шығындары мен сұранысына байланысты болады. Егер кәсіподақ еңбек 
нарығында монополиялық билікке ие болса, онда ол еңбекақы деңгейін жоғарылату мақса-
тында еңбек ұсынысын шектеуге тырысады. Кәсіподақтың монополиялық билігі жұмыс-
шылар санын азайтып, еңбекақы мөлшерлемесін жоғарылатуға мүмкіндік береді. Қарастырып 
отырған жағдайды еңбек нарығындағы жетілген бәсекемен салыстырғанда мұнда еңбекақы 
мөлшерлемесі жоғары, ал жұмыспен қамтамасыз ету төмен болып, нәтижесінде жұмыссыздық 
пайда болады. Мұндай еңбекақымен жұмыс істеуге ынталанатындардың бәрі бірдей жұмыс 
таба алмайды.

Сонымен, еңбек нарығындағы монопсония мен кәсіподақ рөлі бәсекелестің жетілмеген 
түрлерін қалыптастырады және жұмыс беруші де, жұмыс күшін ұсынушы да жалақы деңгейіне 
әсер етіп, жұмыс күшінің көлемін өздерінше реттей алады.

Бұл сұрақта еңбек нарығының монопсония және кәсіподақ деген түрлеріне тоқталдық. Енді 
біз үшінші сұрақты қарастыруға көшейік.

3. Өндірістің басқа да факторлары: жер және капитал

Бұл сұрақта біз жер мен капитал сияқты өндіріс факторларын таныстырамыз. Бұл екі 
фактордың еңбектен қандай айырмашылығы бар екенін көрсетеміз. Фирмалар тауарлар мен 
қызметтерді өндіру үшін өндіріске еңбектен басқа да факторларды тартады. Біз бұл сұрақта 
басқа факторлар ретінде жер мен капитал факторларын қарастырамыз. Өндіріс факторлары 
нарықтарында еңбектің иелері сияқты жер факторының да және капитал факторының да 
иелері болады. 

Жер және капитал нарықтарында екі түрлі баға қалыптасады: 

1. Жер мен капиталды сатып алу бағасы – осы факторларға шексіз мерзімде ие болғысы 
келетін адамның төлейтін бағасы.

2. Жер мен капиталды жалдау бағасы – осы факторларды белгілі бір шектелген уақыт 
аралығында пайдалану үшін төленетін баға.

Осы айырмашылықты есте сақтаған жөн, өйткені, бұл бағаларды әртүрлі экономикалық 
күштер анықтайды.

Жер нарығын жеке алып қарайтын болсақ, мұнда фирмалар өндіріс үдерісін жүзеге 
асыру үшін белгілі бір шектеулі жер телімдеріне сұраныс білдіреді: оны жалға алатын болса 
арендаторлар пайда болады. Ал үй шаруашылықтары жер иелері ретінде белгілі бір шектеулі 
жер телімдерін жалға берушілер болып саналады. Жерге сұраныс пен жердің ұсынысы оған 
қалыптасатын баға – рента ұғымымен байланысты. Рента – жер факторынан түсетін табыс көзі. 
Басқа факторларға қарағанда, жердің ұсынысы әрқашанда шектеулі, сондықтан, оның табыс 
көзі жерге деген сұраныспен анықталады. Олай болса, жерге қатысты рента мен арендалық 
төлем деген түсініктерді ажырата білуіміз керек. Сонымен, рента жайлы түсінік осындай болды.

Нарық субъектілері үшін капитал нарығына қатысты шешім қабылдау басқа факторлар 
нарығына қарағанда аса күрделі болып табылады. Ол капитал ресурсының түрлеріне 
байланысты ерекшеленеді. Капитал иелері мен капиталды пайдаланушылар сол ресурстан 
түсетін табыс көзін басқа ресурстар сияқты бірден ала алмайды. Ол белгілі бір уақытты 
және тәуекелді талап етеді. Капитал нарығында, мәселен, біз ақшалай капитал нарығын 
қарастыратын болсақ, капиталға сұраныс білдірушілерді инвесторлар және капиталдың 
ұсынысын жасаушыларды жинақтаушылар деп атайды. Мұндай нарықта қалыптасатын табыс 
көзін пайыз деп атайды.

Жер мен капитал нарықтарында қалыптасатын кіріс көздері туралы мәліметтерді 
«Экономикс» оқулығының осы сұрақтар бойынша жазылған «Ескеріңіз» айдарынан оқуға 
болады.

Жер мен капитал нарықтарындағы ерекшеліктерді «Экономикс» оқулығының келтірілген 
сызбасынан көруге болады. Мұнда жер мен капиталдың жағдайы сұраныс пен ұсыныс арқылы 
анықталады. Мәселен, жер иесіне төленетін өтемақы сұраныс пен ұсыныс арқылы анықталады 
және капитал иесі де сондай төлемақы алады. Әр факторға деген сұраныс олардың шекті 
өнімінің құны бойынша анықталады.

Біз енді еңбек, капитал және жер нарықтарындағы баға қалыптастырудың ерекшеліктерін 
түсіндік. Осыған қарап, фирманың тапқан табысының қанша бөлігі жұмысшыларға және 
қанша бөлігі жер мен капитал иелеріне төленетінін түсіндіре аламыз. Әр фактордың жалға беру 
бағасы сол фактордың шекті өнім құнына тең болуы керек. Демек, еңбек, жер мен капиталдың 
әрқайсысының өндіріс үдерісіне салынған шекті құнын табу маңызды. 

Сонымен, өндіріс факторлары нарықтарында әр фактордың иесі өзіне тиесілі факторлық 
табыстарды қалыптастырады: еңбек факторынан жалақы, капитал факторынан пайыз және 
жер факторынан рента алынады. Үй шаруашылықтары өндіріс факторларының иелері ретінде 
факторлық табыстарды қамтамасыз етеді және осы табыстарын тауарлар мен қызметтер 
нарығында өз қажеттіліктерін қанағаттандыру үшін жұмсайды. Ал фирмалар осы факторлары 
нарықтарында шығындалады және осы шығындарын барынша төмендетіп, осы факторлардың 
көмегімен өндірген тауарларын немесе қызметтерін сатып, өз пайдаларын максималдауға 
тырысады.

4. Экономикалық рента

Кейбір жағдайларда өндіріс факторлары нарықтарында ұсынысы қатаң түрде шектелген 
ресурстарға сол ресурс иелері үстеме табыс ала алады. Табыстың осы ерекше түрін 
экономикалық рента деп атайды. Экономикалық рента ұғымының анықтамасы қандай?

Экономикалық рента – бұл ұсынысы қатаң шектелетін ресурстарға төленетін төлемақы. Бұл 
ерекше ресурстардың қызметіне төленетін нақты төлемақы мен осы ресурстың иесі сататын 
төменгі деңгейдегі бағасының арасындағы айырма. 

Экономикалық рентаны еңбек нарығында қарастыратын болсақ, өте ерекше адамдар 
өз ресурстарын ұсынған кезде еңбек ұсынысы өте икемсіз, себебі мұндай ресурстарды 
иемденуші адамдардың саны шектеулі болады. Мысалы, ұлы ғалымдар, эстрада жұлдыздары, 
атақты киноактерлер, даңқты спортшылар, танымал футболшылар (Қ. Сәтпаев, Р. Рымбаева, 
А. Әшімов, Б. Сарсекбаев, С. Смақов). Мұндай жағдайда еңбек ұсынысы өте икемсіз болады. 
Сондықтан, сұраныстың өсуі еңбектің бағасын өсіреді, яғни еңбекақы өседі. Мысалы, 
әртістің танымалдылығы сұранысты жоғарылатады. Экономикалық рента – факторлық 
табыстағы ресурс иелерінің сол ресурсты сату кезіндегі үстеме құн ретінде ала алатын ұтымы. 
Экономикалық рентаның мөлшері фактордың бағасы мен оның ұсынысының икемділігіне 
тәуелді болып табылады. Экономикалық рента ұғымымен қатар трансферттік табыс ұғымы 
қатар жүреді. Ол не?

Трансферттік табыс – өндіріс факторларын қолдану үшін қажетті минималды төлемдер.
«Экономикс» оқулығының осы сұрақ бойынша кәсіби футболшының мысалы келтірілген 

экономикалық рентаның сипаттамасын түсіндіруге болады. 
Сонымен, экономикалық рента қағидаларын өндірістің барлық факторларына қолдануға 

болады. Мұнда экономикалық рентаны жер нарығындағы рентамен шатастыруға болмайды. 
Экономикалық рентаның сипаттамасы ауқымды болады.

Бұл дәрісте қарастырылған негізгі мәселелер неоклассикалық теория тұрғысынан 
қарастырылды. Бұл теорияға сәйкес, өндірісте қолданылатын әр факторға төленетін табыс көзі 
сұраныс пен ұсынысқа байланысты анықталады. Сұраныс сол фактордың жұмсалуының шекті 
өнімділігіне қатысты болады. 

Түйін

Өндіріс факторлары нарықтарында факторларға деген сұранысты фирмалар қалыптас-
тырады, ал олардың ұсынысын үй шаруашылықтары жасайды. Өндірістің факторларына баға 

белгілеу игіліктер нарығындағы сияқты принциптермен жүзеге асырылады, яғни факторлар-
дың ұсынысы мен оларға деген сұраныстың арақатынасы негізінде қалыптасады. Өндіріс 
факторларының иелері факторлық табыстарды алып отырады, ал ол табыстардың мөлшері 
факторлардың бағалары мен олардың сатылған көлеміне байланысты болады.

Өндіріс факторына деген сұраныс фирманың өндіретін өніміне деген сұраныстан туындайды. 
Фирманың өндіретін өніміне деген сұраныс неғұрлым көп болса, соғұрлым фирманың өндіріс 
факторларына деген сұранысы да көп болады. Фирманың ресурстарға деген сұранысын 
анықтайтын фактор ретінде сол ресурсты пайдалануды арттыру нәтижесінде алынатын жалпы 
табысының өсуі қарастырылады.

Экономикалық рента – бұл факторлық табыстағы ресурс иелерінің сол ресурсты сату 
кезіндегі үстеме құн ретінде ала алатын ұтымы. Экономикалық рентаның мөлшері фактордың 
бағасы мен оның ұсынысының икемділігіне тәуелді болып табылады.

Еңбек нарығындағы сұраныс фирмалардың тауарлар мен қызметтерді өндіру үшін қажетті 
факторға деген қажеттіліктерді білдіреді. 

Еңбек нарығындағы ұсыныс жұмыскерлердің талғамына және еңбектің бағасына тәуелді 
болып табылады, ал еңбек бағасы ретінде еңбекақы мөлшерлемесі  қарастырылады. Орташа 
еңбекақы мөлшерлемесі еңбектің тепе-теңдік бағасының көрсеткіші болып табылады, ал оның 
шамасы еңбек нарығының ұйымдастырылу типіне байланысты болып табылады.

Жетілген бәсекелі еңбек нарығында, бұл нарықтың типінде жалақының тепе-теңдік 
мөлшерлемесі еңбекке деген сұраныс пен оның ұсынысының әсері арқылы қалыптасады. 

Монопсонистік еңбек нарығында еңбекті жалғыз ғана сатып алушы істейді, ол 
монополиялық билікке ие бола отырып, еңбектің бағасын жетілген бәсекелес нарықтан төмен 
етіп тағайындайды. 

Монополиялық еңбек нарығында сатушылар монополиялық билікке ие бола отырып, 
кәсіподақтар ретінде жұмыс істейді. Кәсіподақтар еңбек күшін жалғыз ғана сатушы ретінде 
еңбектің тепе-теңдік көлемін қысқарту есебінен еңбектің бағасын, яғни жалақы мөлшерлемесін 
арттыруды мақсат етіп қояды.

Капитал нарығының ерекшелігі мынада, яғни капиталдың ұсынысын жинақтар құрайды, 
жинақтар ағымдағы және болашақтағы табыстарды уақытаралық салыстыру негізінде 
қалыптасады. Ал капиталға деген сұраныс ағымдағы шығындар (инвестициялар) мен 
болашақта әкелетін табыстарды салыстыруға байланысты қалыптасады.

Жер нарығының ерекшелігі мынада, яғни табиғи ресурстарға баға қалыптастырудың 
ерекшеліктері жер көлемінің абсолютті шектеулілігімен және сол жер ресурсының өндірушілік 
қабілетінің қалпына келу мүмкіндігімен тығыз байланысты болып табылады.

Шолу сұрақтары:

1. Өндіріс факторлары нарықтарында нарық субъектілерінің рөлдері қандай?
2. Туынды сұраныс дегеніміз не?
3. Еңбек нарығында сұраныс пен ұсыныс қалай қалыптасады?
4. Еңбек нарығында бәсекелестің қандай түрлері қалыптасады?
5. Экономикалық рента мен трансферттік табыстың мәндерін түсіндіріңіз?
6. Жер нарығында баға қалыптастырудың ерекшеліктері қандай?
7. Капитал нарығында баға қалыптастырудың ерекшеліктері қандай?

